
Një ngjarje e rëndë ka ndodhur paraditen e djeshme në
fshatin Goraj të Kuçovës, ku një 41-vjeçar u qëllua për vdekje
nga një tjetër person.

Ngjarja ndodhi në oborrin e një lokali në fshatin Goraj, ndërsa viktimë
mbeti shtetasi Ajet Guneli. Policia ka arrestuar autorin e dyshuar të
krimit të rëndë, 44-vjeçarin Vangjel Polovina. Sipas uniformave blu,
Polovina ka qëlluar ndaj 41-vjeçarit me breshëri kallashnikovi, duke e
lënë të vdekur në vend.

Sherri mes tyre ka nisur për arsye banale, ndërsa herë pas here
mësohet se kanë pasur keqkuptime mes tyre. Autori është shprehur
gjatë shoqërimit të tij në Polici se kishte debate të vazhdueshme me
shtetasin Ajet Guneli, pasi ai e ofendonte.

Ndërkohë, mësohet se autori i kishte marrë me qira një stallë derrash
viktimës, çka edhe pretendohet se është kthyer në një mollë sherri mes
tyre.

POLICIA

Policia e Beratit njoftoi paraditen e djeshme se e arrestoi në kohë
rekord autorin e vrasjes së 41-vjeçarit. “Vrau me armë zjarri për
motive të dobëta qiramarrësin e objektit, kapet dhe vihet në pranga
44-vjeçari. Shërbimet e Komisariatit të Policisë Berat, në bashkëpunim
me strukturat hetimore të Drejtorisë Vendore të Policisë Berat dhe
forcat e posaçme ‘Shqiponja’, pas njoftimit të marrë se te liqeni në
afërsi të fshatit Goraj të Beratit kishte ndodhur një vrasje me armë
zjarri, menjëherë kanë shkuar në vendngjarje.

Falë veprimeve të shpejta profesionale dhe hetimore, krehjes së zonës
dhe reagimit të menjëhershëm duke rrethuar zonën në një perimetër
të gjerë bënë të mundur kapjen dhe arrestimin e autorit të dyshuar të
ngjarjes, shtetasin V. P., 44 vjeç, banues në Kuçovë.

Gjithashtu, shërbimet e Policisë kanë sekuestruar në cilësinë e provës
materiale automjetin tip furgon me të cilin autori tentoi të largohej, si
dhe armën e zjarrit kallashnikov me të cilën dyshohet se ka kryer
krimin.

Ky shtetas, mëngjesin e sotëm (djeshëm), në oborrin e një lokali në
liqenin e fshatit Goraj ka vrarë me armë zjarri, për motive të dobëta,
shtetasin A. G., 41 vjeç, pasi kishte debate të vazhdueshme dhe
pretendonte se ai e ofendonte përditë. Shtetasi V. P. i kishte marrë me
qira një stallë derrash 41- vjeçarit dhe kishte mosmarrëveshje të
vazhdueshme me të me të, pasi pretendonte se qiramarrësi e shante
dhe ofendonte përditë.

Grupi hetimor, nën drejtimin e Prokurorisë, ndodhet në vendngjarje
dhe vijon puna për sqarimin e plotë të rrethanave të ngjarjes”, njoftoi
Policia pak pasi kishte ndodhur ngjarja.

DËSHMITARËT

Ndërkohë, banorët e zonës kanë treguar për mediat detajet se si ka
ndodhur krimi i rëndë. Një banor i fshatit Goraj, mik i viktimës, ka
treguar se Ajet Guneli kishte qenë për darkë një natë më parë në
shtëpinë e tij, ndërsa theksoi se ai ishte një njeri shumë i mirë. Mes të
tjerash, shoku i viktimës tha se nuk ishte në dijeni nëse kishte pasur
ndonjë konflikt me autorin e dyshuar të ngjarjes, Vangjel Polovinën.

“Kur erdha unë çdo gjë kishte mbaruar. Unë erdha në dashamirësi.
Erdha se e kam shok këtë që u vra, Ajetin. Mbrëmë ishte tek unë,
hëngri bukë. Nuk di gjë për lidhjen e tyre, njihja vetëm Ajetin (qan). E
pata mbrëmë në shtëpi, hëngri bukë me çunat e mi (qan), ishte një
njeri shumë i mirë.

Kjo që ndodhi, ndodhi”, tha i moshuari. Ndërkohë, një tjetër banor i
fshatit Goraj është shprehur se kishte dëgjuar që autori kishte
shkrepur një karikator në drejtim të 41-vjeçarit. “Më thanë se ishte
derdhur një karikator i tërë, kështu më thanë”, thotë një tjetër banor i
kësaj zone që ndodhet në vendngjarje.

Viktima ishte kthyer nga Anglia pak kohë më parë

Viktima Ajet Guneli mësohet gjithashtu se ishte kthyer pak kohë më
parë nga Anglia ku jetonte së bashku me familjen, për t’u marrë me
disa dokumente në fshatin e lindjes, Goraj.

Ai i kishte dhënë me qira autorit të vrasjes një stallë derrash, por prej
rreth 1 viti e gjysmë ky i fundit nuk i kishte paguar asnjë lekë. Viktima i
kishte kërkuar disa ditë më parë lekët qiraxhiut, ndërsa kishin
debatuar për këtë fakt. Dje në mëngjes, qiraxhiu ka pritur pronarin të
shkonte te kafja e lokalit dhe pasi janë konfliktuar bashkë, 44-vjeçari
ka qëlluar me breshëri kallashnikovi në drejtim të tij, duke e lënë të
vdekur në vend. Autori është kapur nga Policia disa metra larg vendit
të ngjarjes, në përpjekje për t’u larguar.

